
KOMISIONERI PËR MBROJTJEN NGA DISKRIMINIMI 
 

Nr. 640/5  Prot.                             Tiranë, më  13 . 10 . 2022 

 

 

V E N D I M 

 

Nr.  193,  Datë  13 . 10 . 2022 

 
Bazuar në nenin 32/1/a dhe nenin 33 të ligjit nr. 10221/2010 “Për Mbrojtjen nga Diskriminimi”, 

të ndryshuar, Komisioneri për Mbrojtjen nga Diskriminimi mori në shqyrtim ankesën nr. 68, datë 

19.04.2022, të B.Z kundër Shoqërisë1 “Albania Marketing Service” shpk (AMS), me pretendimin 

e diskriminimit për shkak të “gjendjes arsimore
2”. 

Në përfundim të shqyrtimit të ankesës, Komisioneri për Mbrojtjen nga Diskriminimi3,  

 

K O N S T A T O I: 

 

I. Parashtrimi i fakteve sipas subjektit ankues. 
 

Në parashtrimet e sjella pranë Komisionerit, subjekti ankues, shpjegon se nga data 15.02.2021, ka 

punuar pranë kompanisë Albania Marketing Service, në pozicionin si operator shërbimi në 

fushatën “SISAL”. 

Ankuesi, sipas shpjegimeve të dhëna dhe dokumentacionin bashkëlidhur ankesës, ka pretenduar 

se në datë 14.05.2021, është telefonuar nga supervizori i tij, E.K, i cili i ka komunikuar largimin 

nga puna dhe të paraqitej ditën e hënë, për të bërë dorëzimin e mjeteve të punës. Pas kësaj date 

ankuesi ka pritur për marrjen e komunikimit zyrtar nga ana e zyrës së Burimeve Njerëzore, për 

largimin e tij nga puna. Duke qenë se nuk ka pasur një komunikim zyrtar, i është drejtuar 

punëdhënësit me e-mail për të sqaruar situatën e tij. Në vijim, në datë 31.05.2021 është zhvilluar 

një takim mes përfaqësuesit të burimeve njerëzore, menaxherit të fushatës A.I dhe ankuesit. Gjatë 

këtij takimi menaxheri i fushatës e ka pranuar se ka dhënë urdhërin për largimin e ankuesit nga 

puna, por që ka gabuar në formën e zgjedhur për ta komunikuar, si dhe ka pranuar rikthimin e tij 

                                                           

1 Kompania e qendrave të kontaktit, Teleperformance. 
2 Ankuesi deklaron se ka mbaruar arsimin e detyruar 8-vjeçar.  
3 Në vijim do t’i referohemi me akronimin KMD. 

në punë duke i ndërruar supervizorin. Pas komunikimeve, ankuesi ka kërkuar ndryshimin e 

fushatës, duke e cilësuar praktikën e ndjekur nga menaxheri i fushatës A.I, me delegimin e 

supervizorit E.K, si ofenduese. 

Kompania AMS me anë të disa shkresave4 i ka kërkuar ankuesit që të paraqitet në punë dhe të 

vijojë me detyrat, duke i ndryshuar supervizorin.   

Ankuesi informon se trajtimi diskriminues e në thyerje të kontratës së punës vijon edhe në 

procesin e largimit të tij nga puna, pasi ka që nga muaji qershor 2021 që nuk paraqitet në punë 

dhe punëdhënësi nuk i ndërpret marrëdhëniet e punës. 

Ankuesi shpjegon se ndjehet i diskriminuar si “resurs” i ofenduar nga praktika që fushata 

“SISAL” donte të ndiqte për largimin e tij nga puna, si pasojë e edukimit të tij, pasi është me 

arsim 8-vjeçar. Ankuesi ndjehet i diskriminuar nga kompania AMS, për mënyrën se si veproi për 

zgjidhjen e situatës, pasi dhe pas sinjalizimit të tij për shkelje, kompania kërkoi që të rikthehej në 

të njëjtin ambient ose të jepte dorëheqjen. Ankuesi nuk ka pranuar praktikën e largimit nga puna, 

kjo bëri që kompania ta dënonte me indiferentizëm, të lihej në shtëpi pa punë, e duke mos i 

zgjidhur kontratën e punës. 

Subjekti ankues kërkon nga Komisioneri për Mbrojtjen nga Diskriminimi, konstatimin e 

diskriminimit dhe të ndihmohet për zgjidhjen e kontratës së punës. 

II. Ndjekja e procedurës për shqyrtimin e ankesës nga Komisioneri. 
 

Në nenin 1 të ligjit nr. 10221/2010 “Për Mbrojtjen nga Diskriminimi”, të ndryshuar 5 , 

parashikohet objekti i këtij ligji, duke u sanksionuar se: “Ky ligj rregullon zbatimin dhe 

respektimin e parimit të barazisë dhe mosdiskriminimit në lidhje me racën, etninë, ngjyrën, 

gjuhën, shtetësinë, bindjet politike, fetare ose filozofike, gjendjen ekonomike, arsimore ose 

shoqërore, gjininë, identitetin gjinor, orientimin seksual, karakteristikat e seksit, jetesën me 

HIV/AIDS, shtatzëninë, përkatësinë prindërore, përgjegjësinë prindërore, moshën, gjendjen 

familjare ose martesore, gjendjen civile, vendbanimin, gjendjen shëndetësore, predispozicionet 

gjenetike, pamjen e jashtme, aftësinë e kufizuar, përkatësinë në një grup të veçantë, ose me çdo 

shkak tjetër”. 

Neni 3, i ligjit 10221/2010 “Për Mbrojtjen nga Diskriminimi”, i ndryshuar, ndalon çdo dallim, 

përjashtim, kufizim apo preferencë, bazuar në cilindo shkak të mbrojtur nga neni 1, që ka si 

qëllim apo pasojë pengesën apo bërjen e pamundur të ushtrimit në të njëjtën mënyrë me të tjerët, 

të të drejtave e lirive themelore të njohura me Kushtetutën e Republikës së Shqipërisë, me aktet 

ndërkombëtare të ratifikuara nga Republika e Shqipërisë, si dhe me ligjet në fuqi.  

Mbrojtja nga diskriminimi, sipas nenit 7, të ligjit 10221/2010 “Për Mbrojtjen nga Diskriminimi”, 

të ndryshuar, garantohet ndaj çdo veprimi apo mosveprim të autoriteteve publike ose personave 
                                                           

4 Shkresa nr. 1495, datë 07.06.2021, nr. 1738, datë 28.06.2021 dhe nr. 2601, datë 27.01.2022. 
5 Në vijim do t’i referohemi me akronimin LMD. 

fizikë a juridikë që marrin pjesë në jetën dhe sektorët publikë apo privatë, që krijojnë baza për 

mohimin e barazisë ndaj një personi apo grupi personash, ose që i ekspozon ata ndaj një trajtimi 

të padrejtë dhe jo të barabartë, kur ata ndodhen në rrethana të njëjta apo të ngjashme, në krahasim 

me persona të tjerë apo grupe personash. 

Bazuar në nenin 32/1/a të ligjit 10221/2010 “Për Mbrojtjen nga Diskriminimi”, të ndryshuar, 

Komisioneri ka kompetencë për të shqyrtuar shkeljet që i bëhen zbatimit dhe respektimit të 

parimit të barazisë në lidhje me këto shkaqe. 

Gjatë shqyrtimit të kësaj ankese, Komisioneri ka marrë në shqyrtim vetëm ato çështje, që bëjnë 

pjesë në kompetencat e tij, të parashikuara nga ligji 10221/2010 “Për Mbrojtjen nga 

Diskriminimi”, të ndryshuar. 

Në zbatim të parashikimeve ligjore, të përcaktuara në nenet 32/2 dhe 33 të ligjit 10221/2010 
“Për Mbrojtjen nga Diskriminimi”, të ndryshuar, Komisioneri për Mbrojtjen nga 
Diskriminimi, ka shqyrtuar çështjen duke ndërmarrë hapat si më poshtë: 

 Me shkresën nr. 640/1, datë 22.04.2022, Komisioneri për Mbrojtjen nga Diskriminimi, ka 

njoftuar AMS-në për ankesën e bërë nga B.Z, si dhe ka kërkuar informacion dhe 

dokumentacionin si më poshtë: 
 

 Kopje të dosjes personale të ankuesit. (Kontrata Pune, dokumentacionin për gjendjen 

arsimore, kopje të Librezës së Punës, vlerësim performance, nëse ka, etj). 

 Kopje të plotë të komunikimit mes ankuesit dhe kompanisë AMS. 

 Informacion mbi procedurën që ndjek kompania AMS për ndryshimin e fushatave për 

punonjësit dhe të largimit nga puna të punonjësve në periudhë prove. Kopje të 

dokumentit ligjor në të cilën parashikohet procedura, për secilin rast (ndryshim, 

largim). 

 Kopje të listë pagesës së ankuesit për muajt: Maj-Korrik 2021. 

 Informacion nëse ka pasur dijeni supervizori, menaxheri i fushatës dhe kompania për 

nivelin e arsimit të ankuesit. 

 Informacion nëse ka punonjës të tjerë me arsim 8-vjeçar, në pozicionin si operator 

shërbimi, që janë të punësuar pranë kompanisë AMS. 

 Kopje të Rregullores së Brendshme dhe Kodit të Etikës së shoqërisë. 

 Informacion nëse kjo çështje po ndiqet gjyqësisht. Nëse po, një kopje të akteve. 
 

Me shkresën datë 10.05.2022, Shoqëria AMS, në mes të tjerash informoi Komisionerin se: 

“Shoqëria AMS sh.p.k, ushtron aktivitetin tregtar në fushën e telemarketingut, e cila konsiston 

në ofrimin e shërbimit “callcenter”, nëpërmjet komunikimit chat, email, telefon, etj, për klientë 

të ndryshëm me të cilët është nënshkruar kontrata përkatëse. B.Z ka filluar punë pranë AMS, në 

datë 15.02.2021, në detyrën “operator telefonik”. Marrëdhëniet e punës, mes palëve janë 

formalizuar me nënshkrimin e kontratës individuale të punës në datë 15.02.2021, me afat të 

pacaktuar. Sipas nenit 3 të kontratës, marrëdhëniet e punës janë rregulluar me kontratë pa afat, 

ku 3 muajt e parë janë konsideruar kohë prove, kjo në harmoni dhe me disponimet e Kodit të 

Punës. Punonjësi gjatë ushtrimit të detyrës, ka punuar pranë fushatës “SISAL”, kjo pasi ka 

kaluar me sukses trajnimin e zhvilluar pranë kësaj fushate. Në vijim, raportet e punësimit janë 

diktuar edhe nëpërmjet amendimit të kontratës së punës nëpërmjet shtesës së saj me titull “Puna 

në shtëpi”, sipas së cilës punonjësi me vullnetin e tij të lirë, pasi ka bërë me dije se mund të 

punonte nga shtëpia, ka nënshkruar kontratën e punës në datën 01.03.2021.  

Lidhur me pretendimet e ankuesit, bëjmë me dije se raportet e punësimit pranë shoqërisë, në 

cilësinë e punëdhënësit, përfaqësohen me veprime konkludente nga Drejtoria e Burimeve 

Njerëzore, kjo nëpërmjet akteve zyrtare, të hartuara në formën e kërkuar nga Kodi i Punës. Në 

rastin e zgjidhjes së marrëdhënieve të punës ndaj B.Z është zhvilluar procedura për zgjidhjen e 

marrëdhënieve të punës në mënyrë të menjëhershme për shkaqe të justifikuar, në kushtet e 

braktisjes së vendit të punës nga punonjësi. Me kërkesën e B.Z, për shkak të një 

mosmarrëveshje që ka ndodhur mes tij dhe supervizorit të turnit E.K, janë marrë masat nga 

AMS, për të krijuar kushte sa më të favorshme, për ushtrimin e detyrës nga ana e punëmarrësit. 

AMS pasi ka marrë në shqyrtim situatën si dhe për të vlerësuar shqetësimin e ngritur nëpërmjet 

e-mail-it të dërguar pranë Drejtorisë së Burimeve Njerëzore në datë 18.05.2021, është mbajtur 

një takim, mbi diskutimin e problematikave në datë 31.05.2021. Nga përmbajtja e procesverbalit 

të takimit, ku ishte i pranishëm dhe Përgjegjësi i Fushatës A.I, rezulton se: “.... e gjithë 

mosmarrëveshja ka ardhur si rrjedhojë e performancës tuaj të dobët. Ju keni pretenduar se në 

përfundim të periudhës së provës (afati 3 muaj) ju është komunikuar nga supervizori i fushatës 

E.K se do të ndërpritet marrëdhënia e punës pasi nuk keni patur performancën e duhur”. Gjatë 

gjithë bisedës B.Z është shprehur se: “... komunikimi për ndërprerjen e marrëdhënieve të punës 

duhet të ishte bërë në mënyrë zyrtare dhe jo në atë mënyrë që u bë. ......ju u shprehët se në asnjë 

moment nuk pranoni të vazhdoni punën në fushatën SISAL, për shkak të personit që ju ka bërë të 

ndiheni i kërcënuar dhe i ofenduar......”. Gjatë bisedimeve përgjegjësi i fushatës ka bërë me dije 

se, nuk ka qenë në dijeni të mosmarrëveshjes dhe se do të merrte masat e duhura për të 

shmangur konfliktet dhe vijimësinë e punës. 

Për këtë arsye B.Z i është propozuar, që të vazhdojë marrëdhënien e punës për të njëjtën 

fushatë “SISAL”, por duke ndryshuar skuadrën në të cilën ai do të punonte si dhe ndryshimi i 

supervizorit për të cilin ankohej, me qëllim që mos kishit më kontakt me ish supervizorin E.K. 

Në vijim pas takimit të mbajtur, është provuar se punonjësi nuk është paraqitur në punë pa 

pasur asnjë shkak të justifikuar, nuk është ofruar punë ndaj shoqërisë AMS, duke filluar nga 

data 31.05.2021 e deri me datë 04.03.2022, kohë në të cilën është kryer njoftimi për zgjidhjen 

e marrëdhënieve të punës edhe pas njoftimeve të vazhdueshme që janë kryer. Në kushtet kur 

paditësi ka munguar në punë paarsye dhe referuar takimit të mbajtur në datën 31.05.2021, 

punëdhënësi ka vlerësuar të mbajë një takim të dytë, për faktin se nga ana e tij nuk po 

ushtrohej detyra e ngarkuar, kjo sipas shkresës nr. 1451, datë 02.06.2021. Nga bisedimet e 

kryera, përfaqësuesja e Burimeve Njerëzore ka komunikuar me punonjësin se duhet të vijojë 

punën në fushatën SISAL ku ka qenë i angazhuar dhe se shoqëria mund ta angazhojë në fushatë 

tjetër. Ndërkohë punëdhënësi kishte marrë të gjitha masat për të ndryshuar eprorin 

direkt/supervizorin. B.Z në bisedime ka pohuar se “... në mënyrë kategorike nuk dëshiron të ishte 

pjesë e kësaj fushate pavarësisht propozimeve të përgjegjësit të fushatës apo përfaqësuesve të 

Burimeve Njerëzore”. Në vijim të mungesave të kryera, shoqëria AMS, me shkresën nr. 1495, 

datë 07.06.2021, i është drejtuar B.Z me kërkesë për “Vijimësinë e punësimit në detyrën 

“Operator telefonik”, në fushatën “SISAL”. 

Punëdhënësi ka bërë me dije se, “Në kushtet kur nuk ka një fushatë tjetër aktuale, të përshtatshme 

ku të ushtroni detyrën, vlerëson që zyrtarisht t 'ju komunikojë vijimësinë e punës në të njëjtën 

fushatë, por duke ndryshuar varësinë direkte e cila ka të bëjë me monitorimin e punës tuaj. Për 

këtë arsye, ju duhet të paraqiteni menjëherë në vendin e punës si operator telefonik, pranë AMS 

dhe të ofroni shërbim, për fushatën që punoni, mbikëqyrja e punës suaj, monitorimi në detyrë 

do të kryhet nga supervizori tjetër, J.R. Ju bëjmë me dije se nga data 31.05.2021, ju keni 

braktisur vendin e punës”.  

Në vijim AMS, me shkresën nr. 1738, datë 28.06.2021 i është drejtuar me kërkesë: “Lajmërim 

për rikthim në detyrë dhe vijimësinë e marrëdhënieve të punës”. Referuar rrethanave të 

sipërcituara, evidentohet se punëdhënësi ka marrë të gjitha masat për vijimësinë e 

marrëdhënieve të punës, duke i caktuar B.Z një ofertë pune në varësi të një eprori tjetër të 

fushatës “ SISAL” duke shmangur çdo mosmarrëveshje të mundshme. Gjithashtu në kohën e 

kryerjes së mungesave pa arsye, punonjësi rezulton të kishte në detyrë më shumë se 3 muaj, dhe 

rrjedhimisht zgjidhja e kontratës së punës nuk mund të bëhej në mënyrë të njëanshme nga 

punëdhënësi. Sa më lart parashtruam, është qartësisht e dukshme se punonjësi në mënyrë të 

vazhdueshme i është drejtuar AMS për vijimin e marrëdhënieve të punës. Punëdhënësi, pasi ka 

vlerësuar gjithë situatën dhe ka dhënë zgjidhje për mosmarrëveshjen e krijuar, ka vlerësuar se 

kërkimi për ndryshim fushate, nuk justifikonte mosparaqitjen në punë të punonjësit dhe gjatë 

asaj periudhe B.Z nuk mund të kalonte në fushatë tjetër. Punësimi në një fushatë tjetër, 

diktohet nga nevojat e shoqërisë, dhe për këtë është e nevojshme që punonjësit ti nënshtrohen 

një trajnimi tjetër 3 javor, për mësimin e specifikave të fushatës dhe se vetëm pas kalimit me 

sukses të testimit mund të punësohej në një fushatë tjetër. 

Nevoja për të kaluar në fushata të ndryshme aplikohet në shoqëri, në dy situata: 

1. Në kushtet e ristrukturimit, që konsiston në mbyllje të fushatës apo në ulje kapacitetesh. 

2. Kur punonjësi për shkak të standardeve të vendosura nga Klienti, nuk arrin të plotësojë 

kushtet formale, aftësimin  profesional, etj.  

Shoqëria AMS konfirmon se nuk jemi në dije të arsimit të punonjësit, dhe në mënyrë absolute 

nuk ka qenë asnjëherë objekt bisedimi, kjo evidentohet dhe në takimet e mbajtura. Paditësit 

nuk i është kërkuar asnjëherë në mënyrë detyruese që të paraqesë të dokumentuar nivelin   

arsimor. Gjithashtu po ti referohemi përshkrimit të jetëshkrimit të B.Z, evidentohet se nuk jepen 

të dhëna.  

mailto:info@kmd.al
http://www.kmd.al/


 

Adresa: Rruga e Durrësit, Nr. 27, Kodi Postar 1001, Tiranë,  Tel: +355 4 2431078, e-mail: info@kmd.al, web: www.kmd.al 

6 

 

Punësimi në shoqëri kryhet mbi bazën e aftësive gjuhësore si dhe aftësive të ofrimit të shërbimit, 

për një klient të caktuar (kjo nëpërmjet aftësive të marra nga trajnimi), punësimi nuk kryhet 

mbi ndonjë nivel arsimor të caktuar.  

Lidhur me informacionin mbi të punësuar të tjerë në shoqëri me arsim “8-vjeçar”, ju bëjmë me 

dije se nuk kemi dijeni.  

Shoqëria është në dijeni, në bazë të një kontrolli të ushtruar nga zyra e punës se, punonjësi 

rezulton të jetë i punësuar prej kohësh në një shoqëri tjetër. Ndërkohë dypunësimi gjen një 

rregullim të posaçëm në legjislacionin shqiptar, si rrjedhojë pretendimi i punonjësit është i 

pabazuar në ligj dhe në prova.  

Ju bëjmë me dije se nga punëdhënësi është zhvilluar procedura e rregullt e zgjidhjes së 

marrëdhënieve të punës, kjo sipas parashikimeve të nenit 144 të Kodit të Punës, për të cilën 

punonjësi është njoftuar zyrtarisht nëpërmjet shërbimit postar dhe adresës elektronike të tij, me 

të cilën ka komunikuar vazhdimisht me AMS-në. Me shkresën nr. 831, datë 04.03.2022 “Mbi 

zhvillimin e bisedimeve paraprake për ndërprerjen e marrëdhënieve të punës”, është dërguar 

njoftimi nëpërmjet shërbimit postar dhe me e-mail. Në datën 09.03.2022, rezulton të jenë mbajtur 

bisedimet për shkaqet e zgjidhjes së kontratës së punës dhe motivacionin “braktisje e vendit të 

punës”. Punonjësi nuk rezulton të jetë paraqitur, edhe pse është komunikuar rregullisht. Proces 

verbali i është komunikuar nëpërmjet shërbimit postar dhe më e-mail. Me shkresën nr. 908, datë 

11.03.2022, është komunikuar “Vendimi për ndërprerjen e marrëdhënieve të punës”, nëpërmjet 

shërbimit postar dhe me e-mail.  

Performanca dhe vlerësimi i punës i punonjësve nuk është praktikë që aplikohet nga shoqëria.  

Lidhur me pretendimin se, supervizori ka kryer komunikimin e zgjidhjes së marrëdhënieve të 

punës, apo marrjen e kompjuterit në mënyrë të menjëhershme, bëjme me dije se, nuk jemi të 

informuar për këtë situatë dhe për më tepër procedura për zgjidhjen e marrëdhënies së punës 

apo tërheqja e pajisjeve nga ambientet e shtëpisë në selinë e shoqërisë, kryhet vetëm me urdhër 

të Drejtorisë së Burimeve Njerëzore. Nuk kemi veprime të tilla të ndërmarra nga shoqëria”. 

 Mbështetur në nenin 33/8, të Ligjit 10221/2010 “Për Mbrojtjen nga Diskriminimi”, të 

ndryshuar, për shqyrtimin e mëtejshëm të ankesës, Komisioneri me shkresën nr. 640/3, 

datë 08.07.2022 njoftoi, palët për zhvillimin e seancës dëgjimore me datë 19.07.2022, për 

të parashtruar dhe argumentuar në mënyrë të drejtpërdrejtë pretendimet e palëve në 

proces.  

Seanca u zhvillua me praninë e palëve në proces: ankuesi B.Z i përfaqësuar me deklarim nga 

motra e tij M.Z dhe palës kundër së cilës është paraqitur ankesa, përfaqësuesve me autorizimin 

datë 18.07.2022, të AMS sh.p.k, menaxherit të fushatës A.I, Përgjegjëses së Burimeve Njerëzore  

B.T dhe specialistes M.K.  

Bazuar në nenin 80/1/b të Kodit të Procedurave Administrative dhe Rregullores së Brendshme të 

Komisionerit, seanca dëgjimore u regjistrua audio dhe përmbajtja e saj do të përdoret si provë 

gjatë procesit të shqyrtimit të ankesës. 

Gjatë seancës dëgjimore, subjekti ankues i qëndroi të njëjtave parashtrime që kishte bërë të 

njohura gjatë komunikimit shkresor dhe me e-mail me KMD-në, si dhe në mes të tjerash deklaroi 

se: “Pasi ka kryer trajnimin 2-javor ka filluar punën nga shtëpia. Gjatë tremuajve ka punuar nën 

presion, por që është mirëkuptuar si një presion normal në një punë që kërkohet realizimi i disa 

objektivave. Në datë 14.05.2021, që ishte në ditën e pushimit, është kontaktuar me telefon nga 

supervizori E.K i cili i ka thënë se sapo ka mbaruar një mbledhje me menaxherin A.I, ku ai nuk ka 

dalë i përshtatshëm (idoneo) për kompaninë, që nënkupton që të hënën duhet të dorëzosh pajisjet 

e punës dhe shko tek burimet njerëzore se je i pushuar. Nga ana e burimeve njerëzore nuk i erdhi 

asnjë komunikim me e-mail për këtë njoftim. Vetëm nëpërmjet kërkesës së tij të datës 18.05.2021 

u arrit të zhvillohej një takim me burimet njerëzore. Pas telefonatës nuk është paraqitur më në 

punë pasi ka pritur realizimin e kërkesës së tij për ndryshimin e fushatës ku punonte. Gjatë asaj 

kohe nuk ka marrë njoftim zyrtar për largim nga puna, por i është bërë presion ose të vazhdonte 

tek e njëjta fushatë por me supervizor tjetër ose të jepte dorëheqjen. Shkaku i diskriminimit ishte 

pasi nuk dinte si funksiononte hierarkia dhe e ka marrë të mirëqenë faktin që ishte i larguar nga 

puna. Gjatë periudhës së punës ka pasur vlerësime pune pozitive dhe negative”. 

Gjatë seancës dëgjimore përfaqësuesit e Shoqërisë AMS, deklaruan në mes të tjerash se: “A.I 

menaxheri i fushatës: Në kushtet e punës nga shtëpia komunikimet me punonjësit i kemi bërë me 

telefon duke i kërkuar që të paraqiten pranë zyrave. Telefonata e supervizorit E.K për B.Z ka qenë 

informative dhe jo vendimmarrëse. Komunikimi që i është bërë B.Z nga ana e supervizorit E.K ka 

qenë se nuk do i rinovohej kontrata e punës dhe duhej të paraqitej të hënën tek zyra e burimeve 

njerëzore për procedurat e mëtejshme. Vendimmarrjen nëse një operator është i aftë apo jo e ka 

menaxheri dhe hapi i dytë është nga zyra e burimeve njerëzore. Si menaxher përpara se të 

dërgoja e-mail-in tek burimet njerëzore, B.Z dërgoi njoftimin se ishte me raport mjekësor nga 

data 15.05.2021 deri me 20.05.2021, prandaj u tejkalua dhe afati i periudhës së provës së 

punonjësit dhe nuk mund të bëheshin veprime. Në datë 18.05.2021 kemi marrë me e-mail ankesën 

e B.Z për abuzim verbal nga ana e supervizorit të tij, gjë për të cilën unë si menaxher nuk kam 

qenë në dijeni. Në takimin e zhvilluar në datë 31.05.2021 jam vënë në dijeni për keqkuptimet e 

B.Z me supervizorin dhe duke qenë se kishte kaluar periudha e provës mendova ta kaloja në një 

skuadër tjetër me supervizor tjetër dhe do të bënte dhe një trajnim të ri (refresh training). Në të 

gjitha komunikimet që kemi pasur me ankuesin, nuk kemi pasur dijeni për arsimin e tij pasi ne 

nuk merremi me dokumentacion por na mjafton niveli gjuhësor i punonjësit”.  

B.T dhe M.K, zyra e burimeve njerëzore: “Nga ana e zyrës së burimeve njerëzore, si njësi 

përgjegjëse nuk ka pasur një shkresë zyrtare për marrëdhënien e punësimit të B.Z, brenda 

periudhës së provës, pasi nuk kemi pasur komunikim për këtë çështje me menaxherin e fushatës. 

Në takimin e datë 31.05.2021, ankuesit i kemi parashtruar dy opsione, dhënien e dorëheqjes ose 

kalimin në një grup tjetër me supervizor tjetër, por në të njëjtën fushatë, gjë që e kemi bërë dhe 

mailto:info@kmd.al
http://www.kmd.al/


 

Adresa: Rruga e Durrësit, Nr. 27, Kodi Postar 1001, Tiranë,  Tel: +355 4 2431078, e-mail: info@kmd.al, web: www.kmd.al 

8 

 

për operatorë të tjerë. Ky komunikim i është bërë fillimisht nga menaxheri dhe i aprovuar dhe nga 

ana jonë. Ndryshimi i fushatës në atë periudhë nuk ka qenë i mundur pasi për ndryshimin e 

fushatës duhet të ketë një kërkesë pune nga një fushatë tjetër për rritje volumi të punës në mënyrë 

që të plotësohet me operatorë dhe punonjësit duhet ti nënshtrohen një trajnimi për mësimin e 

specifikave të fushatës, gjë që nuk e kishim si opsion në atë kohë. Ne si zyrë e burimeve njerëzore, 

në mungesë të komunikimit me menaxherin e fushatës, në përfundim të periudhës së provës së 

B.Z, mendonim se marrëdhëniet e punës do vazhdonin. Pas takimeve të zhvilluara me B.Z, janë 

bërë disa njoftime për tu kthyer në punë, me idenë se ndofta do ndjehej komod me supervizoren e 

re dhe nuk donim ta penalizonim për të ofruar shërbimin aty ku ishte oferta. Zgjidhja e 

marrëdhënieve të punës me ankuesin ka zgjatur në kohë sepse ishte një ankesë tek Inspektoriati i 

Punës dhe prisnim që të përfundonte shqyrtimi i kësaj çështjeje. Zgjidhja e marrëdhënieve të 

punës me ankuesin është bërë në përfundim të procedurës në datë 11.03.2022. Kriteret për 

marrjen në punë të operatorëve janë: niveli i njohjes së gjuhës së huaj, mënyra e komunikimit dhe 

eksperienca e mëparshme të punës së kandidatëve dhe nuk kërkohet kriteri i arsimit të 

kandidatëve”.  

Gjatë seancës dëgjimore nga ana e Komisionerit u kërkua që Shoqëria AMS të dërgonte 

dokumentacion lidhur me procedurat e largimit të punonjësve gjatë periudhës së provës, të 

transferimit të operatorëve nga një supervizor tek një tjetër dhe raportin mjekësor të ankuesit. 

Në vijim të detyrave të lëna gjatë seancës dëgjimore, Shoqëria AMS me e-mail-in datë 

29.07.2022, dërgoi dokumentacionin e kërkuar.  

III. Vlerësimi i fakteve dhe provave të grumbulluara nga Komisioneri gjatë proçesit 
të shqyrtimit të çështjes. 
 

A. Lidhur me trajtimin e padrejtë, të pabarabartë dhe të pafavorshëm. 

Ligji 10221/2010 “Për Mbrojtjen nga Diskriminimi”, i ndryshuar, në nenin 1 sipërcituar dhe 

nenin 3/1, parashikojnë se: “‘Diskriminim’ është çdo dallim, përjashtim, kufizim ose preferencë, 

bazuar në cilindo shkak të përmendur në nenin 1 të këtij ligji, që ka si qëllim ose pasojë pengesën 

ose bërjen të pamundur të ushtrimit në të njëtën mënyrë me të tjerët, të të drejtave e lirive 

themelore të njohura nga Kushtetuta e Republikës së Shqipërisë, aktet ndërkombëtare të 

ratifikuara nga Republika e Shqipërisë, si dhe nga ligjet në fuqi”.  

Gjatë shqyrtimit të ankesës dhe ndjekjes së procedurës hetimore, Komisioneri në përputhje me 

ligjin ka kërkuar informacionin e nevojshëm dhe dokumentacionin mbështetës, lidhur me rastin e 

subjektit ankues, në mënyrë që të mund të vlerësonte me objektivitet pretendimin e tij për trajtim 

të pa drejtë dhe diskriminues. 

Komisioneri ka përmbushur kërkesat e parashikuara në Kodin e Procedurës Administrative, edhe 

sa i takon dhënies së ndihmës efektive, gjë e cila është përcaktuar në nenin 10, të tij: “Organi 

publik siguron që të gjitha palët dhe persona të tjerë të përfshirë në procedurë të jenë në gjendje 

të ndjekin dhe të mbrojnë të drejtat dhe interesat e tyre ligjorë në mënyrë sa më efektive dhe të 

lehtë të jetë e mundur. Ai i informon palët mbi të drejtat dhe detyrimet e tyre, përfshirë të gjithë 

informacionin e lidhur me procedurën dhe i paralajmëron ato për pasojat ligjore të veprimeve 

ose mosveprimeve të tyre”. 

Ligji për Mbrojtjen nga Diskriminimi, i ndryshuar, në nenin 32, pikën 2, të tij ka përcaktuar qartë 

këtë detyrim, duke cituar se: “Të gjitha institucionet publike dhe subjektet private janë të 

detyruara të mbështesin Komisionerin, duke i dhënë informacionin që i nevojitet dhe duke i 

garantuar aksesin në informacionin në përmbushjen e detyrave të tij”. 

Në Kreun II, të këtij ligji, parashikohet mbrojtje e posaçme nga diskriminimi në fushën e 

punësimit. Ligji 10221/2010 “Për Mbrojtjen nga Diskriminimi”, i ndryshuar, në nenin 12/1/c, ku 

përcaktohet se: “Ndalohet diskriminimi i personit në lidhje me të drejtën e tij për punësim. 

Diskriminimi përfshin çdo dallim, kufizim ose përjashtim që bazohet në shkaqet e përmendura në 

nenin 1 të këtij ligji dhe që, ndër të tjera, ka lidhje me: ... c) trajtimin e punëmarrësve në vendin e 

punës, duke përfshirë trajtimin e tyre gjatë vendosjes ose ndryshimit të kushteve të punës, 

shpërblimin, përfitimet dhe mjedisin e punës, trajtimin lidhur me trajnimet profesionale ose gjatë 

procesit disiplinor apo lidhur me pushimin nga puna ose zgjidhjen e kontratës së punës.”, ndalon 

çdo lloj dallimi, kufizimi ose përjashtimi, bazuar në gjendjen arsimore, që i bëhet një punëmarrësi 

në gëzimin e të drejtës për punësim.  

Referuar dokumentacionit të administruar gjatë procesit të hetimit, rezulton se: 

Ankuesi B.Z ka qenë në marrëdhënie pune pranë Shoqërisë AMS sh.p.k, me pozicion pune, 

Operator Telefonik në gjuhën Italiane. Bazuar në ekstraktin e lëshuar nga Qendra Kombëtare e 

Biznesit, rezulton se shoqëria AMS sh.p.k, me NIPT  K91425027V, ushtron aktivitetin e saj 

kryesor në fushën e telemarketingut. 

Ankuesi ka filluar punë pranë Shoqërisë AMS sh.p.k në datën 15.02.2021 dhe marrëdhëniet e 

punës janë rregulluar në bazë të kontratës individuale të punës, që palët kanë nënshkruar mes tyre 

në datën 15.02.2021. Bazuar në nenin 3, të kontratës së punës, marrëdhënia e punës është lidhur 

për një periudhë kohe të pacaktuar, ku 3 muajt e parë janë konsideruar kohë prove. 

Pas periudhës 2-javore të trajnimit, raportet e punësimit kanë vazhduar me amendimin e kontratës 

së punës nëpërmjet shtesës së saj me titull “Puna në shtëpi”, të nënshkruar në datë 01.03.2021.  

Është pranuar nga palët se në datë 14.05.2021, ankuesi është kontaktuar në telefon nga 

supervizori E.K, i cili i ka komunikuar se je i pushuar nga puna dhe ditën e hënë paraqitu tek zyra 

e burimeve njerëzore. 

Referuar Raportit Mjekësor nr. regjistri 2295, nr. serie 000743, datë 15.05.2021, rezulton se 

ankuesi ka qenë me raport mjekësor nga data 15.05.2021 deri në datë 20.05.2021, me diagnozën 

bronchit akut. 

Në datë 18.05.2021, ankuesi me anë të një e-maili të dërguar tek zyra e burimeve njerëzore ka 

informuar këto të fundit mbi situatën e marrëdhënieve të punësimit të tij. 

Në datë 31.05.2021 mes menaxherit të fushatës, specialistit të burimeve njerëzore dhe ankuesit 

është zhvilluar një takim mbi diskutimin e disa problematikave gjatë kryerjes së detyrës. 

Në procesverbalin e takimit nr. 1411, datë 31.05.2021 rezulton se ankuesi ka shprehur 

pakënaqësinë e tij në drejtim të marrëdhënieve që ka pasur 11 ditët e fillimit të muajit maj me 

supervizorin E.K dhe mënyrën e komunikimit të largimit të tij nga puna. Në këtë takim menaxheri 

i fushatës i ka bërë të njohur ankuesit se nuk ka qenë i informuar për mosmarrëveshjen mes 

ankuesit dhe supërvizorit dhe për këtë arsye mund ti ofrojë atij ndërrimin e skuadrës së bashku me 

supervizorin, por që oferta nuk është pranuar nga ankuesi, pasi kërkonte që të mos ishte pjesë e 

fushatës SISAL. 

Në datë 02.06.2021, mes palëve është zhvilluar përsëri një takim në të cilin i është komunikuar  

ankuesit ndryshimi i skuadrës dhe supërvizorit, por që B.Z nuk ka pranuar dhe ka kërkuar 

transferimit në një fushatë tjetër.  

Me shkresën nr. 1495, datë 07.06.2021, AMS ka informuar ankuesin se në kushtet kur nuk ka një 

fushatë tjetër të përshtatshme ku të ushtronte detyrën duhet të paraqitej në vendin e punës dhe të 

ofronte shërbimin për fushatën SISAL dhe mbikëqyrja e monitorimi i punës do kryhej nga 

supervizori J.M. 

Me e-mail-et datë 17.06.2021 dhe 22.06.2021, ankuesi i është drejtuar punëdhënësit në të cilat ka 

kërkuar informacion se si do procedohet me statusin e tij, si operator pranë AMS-së. 

Në përgjigje të kërkesës së ankuesit, AMS me shkresën nr. 1738, datë 28.06.2021 ka lajmëruar 

B.Z për rikthimin në detyrë dhe vijimin e punësimit në të njëjtën detyrë, në fushatën SISAL. 

Me shkresën datë 20.09.2021 “Kujtesë Avokatie”, B.Z nëpërmjet avokatit A.H, i është drejtuar 

Shoqërisë AMS dhe për dijeni dhe institucioneve të tjera si, Avokati i Popullit, Komisionerit për 

Mbrojtjen nga Diskriminimi, Inspektoriatit Shtetëror të Punës dhe Sindikatës Kombëtare të 

Operatorëve Telefonik, në të cilën ka kujtuar dhe njëherë AMS-në në lidhje me marrëdhënien e 

punës, sipas kontratës së datës 15.02.2021. 

Me shkresën nr. 2601, datë 27.01.2022, Shoqëria AMS ka kthyer përgjigje ankuesit duke e 

informuar se në vijim punëdhënësi do të fillojë procedurën e largimit nga puna, për shkak të 

braktisjes së punës nga punonjësi. 

Me shkresën nr. 0831, datë 04.03.2022, Shoqëria AMS, nëpërmjet shërbimit postar dhe me e-

mail, ka njoftuar ankuesin mbi zhvillimin e bisedimeve paraprake për ndërprerjen e 

marrëdhënieve të punës. 

Me shkresën nr. 0879, datë 09.03.2022, Shoqëria AMS, nëpërmjet shërbimit postar dhe me e-

mail, ka informuar ankuesin me procesverbalin mbi zhvillimin e bisedimeve në lidhje me 

zgjidhjen e kontratës së punës mes palëve, në të cilin ankuesi nuk është paraqitur. 

Me Vendimin nr. 0908, datë 11.03.2022, Shoqëria AMS, ka njoftuar ankuesin mbi procedurën e 

ndjekur dhe  ndërprerjen e marrëdhënieve të punës me motivacionin “Braktisje e vendit të punës 

pa shkaqe të arsyeshme”. 

Referuar deklaratave të bëra nga palët gjatë seancës dëgjimore, rezulton se punëmarrësi gjatë 

gjithë periudhës së vazhdimit të marrëdhënieve të punësimit ka pasur në dispozicion mjetet e 

punës dhe internet, si dhe ka qenë i deklaruar në sistemin e tatim-taksave si i punësuar duke iu 

paguar sigurimet shoqërore dhe shëndetësore nga ana e Shoqërisë AMS. 

Subjekti ankues pretendon diskriminim nga ana e Shoqërisë AMS, lidhur me njoftimin për 

zgjidhjen e marrëdhënieve të punës dhe mostransferimin në një fushatë tjetër për shkak të 

gjendjes arsimore. 

Marrëdhëniet e punës mes punëdhënësit dhe punëmarrësit normohen nëpërmjet dispozitave 

ligjore kontraktuale, të Kodit të Punës, Kontratës së Punës dhe akteve të tjera të brendshme të 

Shoqërisë AMS.  

Kontrata e punës mes palëve është lidhur në datë 15.02.2021 dhe kanë vazhduar përtej datës së 

përfundimit të periudhës së provës që ishte data 15.05.2021. 

Për rrjedhojë, në këto kushte, kemi të bëjmë me një kontratë me afat të pacaktuar, pasi 

punëdhënësi e punëmarrësi kanë vijuar marrëdhëniet e punës, deri me datë 11.03.2022, kur është 

bërë dhe njoftimi zyrtar për ndërprerjen e marrëdhënieve të punës mes palëve. 

Në nenin 150/2, të Kodit të Punës parashikohet: 

“Afati i njoftimit gjatë kohës së provës është 5 ditë. Nëse kontrata nuk shfuqizohet gjatë kohës së 

provës, kjo përfshihet në kohëzgjatjen e kontratës me afat të caktuar”. 

Në nenin 144 të Kodit të Punës parashikohet se: 

1. Pas kohës së marrjes në provë, kur punëdhënësi mendon të zgjidhë kontratën e punës, ai 

duhet të njoftojë me shkrim punëmarrësin të paktën 72 orë para takimit dhe të bisedojë me 

të. 

2. Punëdhënësi, gjatë kësaj bisede, i parashtron punëmarrësit arsyet e vendimit të 

parashikuar për t’u marrë dhe i jep atij mundësi për t’u shprehur. 

3. Zgjidhja njoftohet me shkrim, brenda një afati nga 48 orë deri në një javë pas takimit. Në 

njoftimin me shkrim, punëdhënësi përcakton arsyet e zgjidhjes së kontratës, të cilat lidhen 

me shkaqe të tilla si aftësia, sjellja e punëmarrësit ose kërkesat operacionale të 

ndërmarrjes. 

Zgjidhja e kontratës së punës gjatë periudhës së provës nuk vendos detyrimin mbi punëdhënësin 

për të respektuar ndonjë procedurë, përveç afatit 5 ditor të njoftimit. 

Rezulton se në periudhën nga data 15.05.2021 deri në datë 20.05.2021, ankuesi ka qenë me raport 

mjekësor dhe nga zyra e burimeve njerëzore nuk ka pasur asnjë njoftim në drejtim të ankuesit për 

zgjidhjen e kontratës së punës. Në këto kushte kontrata e punës mes palëve ka kaluar 

automatikisht në kontratë pune me afat të pacaktuar. 

Referuar Manualit Operativ të Administrimit të personelit të Shoqërisë AMS, rezulton se: 

- Në rolet dhe përgjegjësitë e Përgjegjësit Administrativ të Drejtorisë së Burimeve 

Njerëzore, parashikohet se: Përgjegjësi Administrativ i Personelit kujdeset për aspektet 

kontraktuale të punonjësve të rinj dhe mbylljen e marrëdhënieve profesionale me 

dohëheqjet. Ai është referenti kryesor për Studion e Konsulencës Administrative. 

Në pikën 4.2 të këtij manuali përcaktohet se: “...Në rast të ndryshimeve në kushtet e kontratës ose 

dispozitat e tjera ligjore, punonjësi duhet të informohet me shkrim.... Punonjësit e Departamentit 

të Burimeve Njerëzore janë në dispozicion për të ilustruar politikat, rregulloret dhe procedurat e 

kompanisë”. 

Në pikën 4.2.5.2 të këtij manuali parashikohet procesi i shkarkimit si më poshtë: 

Procesi i shkarkimit mund të jetë aktiv me kërkesë të shprehur të përgjegjësit direkt të punonjësit 

ose nga cilido që ka një funksion Derektivë. Departamenti i Burimeve Njerëzore ndjek dhe 

koordinon procesin që do të ndiqet në lidhje me procedurat e parashikuara nga Kodi i Punës. Më 

poshtë është një përshkrim i hollësishëm i procesit: 

1. Përgjegjësi direkt i komunikon burimeve njerëzore (HR) me e-mail ose mbledhje, ngjarjen 

që gjeneroi kërkesën për shkarkimin nga puna; 

2. Burimet njerëzore kontrollojnë nëse punonjësi ka masa disiplinore dhe e informon atë për 

procesin e shkarkimit. Punonjësi është i ftuar në një takim informativ gjatë të cilit 

zyrtarizohet thirrja dhe takimi zyrtar. Në këtë thirrje të parë, punonjësi shqyrton dhe 

nënshkruan procesverbalin e takimit. Pas tre ditësh (72 orë nga zbulimi) do të planifikohet 

raporti (proces verbali). 

Në analizë për sa më sipër, vlerësohet se autoriteti zyrtar për veprimet kontraktuale mes Shoqërisë 

AMS dhe punonjësve, kryhen nga Drejtoria e Burimeve Njerëzore, pas informimit të kësaj të 

fundit me e-mail nga menaxheri i fushatës. Në rast të ndryshimeve të kushteve të kontratës së 

punonjësve, Drejtoria e Burimeve Njerëzore është e detyruar që të njoftojë punëmarrësin me 

shkrim për ndryshimin e kontratës.   

Gjatë seancës dëgjimore, menaxheri i fushatës SISAL pranoi se kishte menduar që për shkak të 

performancës jo të mirë të ankuesit, të rekomandonte mosvazhdimin e marrëdhënieve të 

punësimit me B.Z dhe se supervizori E.K e kishte informuar ankuesin për mosvazhdimin e 

marrëdhënieve të punës, por telefonata e bërë për ankuesin ishte për ta informuar atë që të 

paraqitej tek zyra e burimeve njerëzore për ndjekjen e procedurave zyrtare, lidhur me 

marrëdhëniet e punës. 

Referuar dokumentacionit të shqyrtuar rezulton se supervizori dhe menaxheri i fushatës nuk janë 

pozicione vendimmarrëse për largimin e punonjësve nga puna, gjë për të cilën ishte në dijeni dhe 

ankuesi. 

Performanca jo e mirë e ankuesit u pranua dhe nga vetë ai gjatë seancës dëgjimore kur deklaroi se 

kishte vlerësime pozitive dhe negative, kështu që në këto kushte dhe vlerësimi paraprak që 

menaxheri i fushatës kishte bërë për ankuesin, bën pjesë në kompetencat dhe detyrat e menaxherit 

të fushatës, por që nuk i ishte komunikuar në kohë zyrës së burimeve njerëzore, që është 

përgjegjëse zyrtare për ndjekjen dhe respektimin e procedurave të ndërprerjes së marrëdhënieve të 

punësimit, gjë për të cilën ishte në dijeni dhe ankuesi kur ka deklaruar se ishte në pritje të 

njoftimit nga ana e zyrës së burimeve njerëzore. 

Komisioneri vëren se, ankuesi deri në datë 18.05.2021 kur ka dërguar e-mail-in tek zyra e 

burimeve njerëzore, nuk kishte paraqitur ndonjë ankesë apo të kishte vënë në dijeni menaxherin e 

fushatës lidhur me pakënaqësitë dhe mosmarrëveshjet që kishte me supervizorin, por këto 

pakënaqësi i ka shfaqur pasi është informuar se duhej të paraqitej tek zyra e burimeve njerëzore. 

Nëse ankuesi do të kishte informuar në kohë eprorët mbi problematikat që kishte në realizimin e 

detyrës funksionale si operator, ai do të duhej të kishte ndjekur hierarkinë e ankesës apo 

evidentimin e problematikës në mënyrë që të zgjidhej pa pasoja, si për Shoqërinë, ashtu edhe për 

të si punëmarrës. 

Referuar informacionit dhe dokumentacionit të shqyrtuar, rezulton se në Shoqërinë AMS nuk ka 

pasur vende pune për transferimin e ankuesit në një fushatë tjetër. 

Referuar Manualit operativ të administrimit të personelit (pika 4.2.3.1), rezulton se menaxheri i 

fushatës është personi përgjegjës për spostimin dhe trajnimin e punonjësve. Në rastin në shqyrtim, 

pasi punëdhënësi është vënë në dijeni të pakënaqësisë së punëmarrësit ka marrë masat e duhura 

për të transferuar ankuesin në një skuadër tjetër dhe me supervizor tjetër dhe duke i mundësuar 

dhe një trajnim shtesë, për të rritur performancën e punonjësit. 

Për të vlerësuar në lidhje me pretendimet e ankuesit, Komisioneri kërkoi nga Shoqëria AMS, 

kopje të procedurave të ndjekura për transferimin e operatorëve dhe të largimit nga puna të 

punonjësve në periudhë prove. Lidhur me këtë, Shoqëria AMS dërgoi kopje të shkresave mbi 

përfundimin e kontratës së punës për punonjësit S.G dhe M.Rr, si dhe dokumentacionin mbi 

kërkesat e bëra nga disa menaxherë për transferimin e operatorëve. Në analizë të këtyre 

veprimeve të kryera nga strukturat e Shoqërisë AMS, rezulton se gjatë muajit korrik 2022 janë 

kryer 14 kërkesa për transferimet e operatorëve brenda fushatës SISAL. Pra rezulton se AMS ka 

mbajtur të njëjtin qëndrim dhe në rastin e transferimit të punonjësve të tjerë në skuadra të tjera.  

Referuar marrëdhënieve të punësimit, vlerësohet se secila nga palët ka të drejtën që të zgjidhë 

kontratën e punës në mënyrë të njëanshme. Kodi i Punës parashikon rregullat, procedurat dhe 

afatet që duhet të respektohen nga palët të cilat kanë hyrë në një marrëdhënie juridike punësimi 

dhe kanë lidhur midis tyre kontratën individuale të punës. Kodi i Punës parashikon dy mënyra të 

zgjidhjes së kontratës së punës, zgjidhjen normale dhe zgjidhjen e menjëhershme. Në të dyja 

rastet palët kanë detyrimin që të respektojnë procedurën dhe afatet e përcaktuara.  

Referuar procedurës së përfundimit të marrëdhënies së punës së B.Z, Komisioneri vlerëson se, 

procedura e deklaruar nga punëdhënësi për përfundimin e marrëdhënies së punës me ankuesin, 

për shkak të braktisjes, rezultoi e provuar dhe se Shoqëria AMS në cilësinë e punëdhënësit i ka 

garantuar ankuesit të drejtën për të përgatitur mbrojtjen dhe për të paraqitur shpjegimet e tij.  

Për sa më lart, Komisioneri vlerëson se procedura e ndjekur dhe vendimmarrja nga Shoqëria 

AMS, rezulton e marrë në përfundim të një procesi të rregullt ligjor. 

Në këto kushte provohet se ankuesi nuk është trajtuar në mënyrë të padrejtë dhe të pafavorshme, 

dhe se zgjidhja e kontratës së punës, nuk është bërë në shkelje të procedurës ligjore që duhet 

ndjekur për përfundimin e marrëdhënies së punës. 

Diskriminimi përkufizohet në nenin 3, pika 1 të Ligjit 10221/2010 “Për Mbrojtjen nga 

Diskriminimi”, të ndryshuar, si: “Çdo dallim, përjashtim, kufizim ose preferencë, bazuar në 

cilindo shkak të përmendur në nenin 1 të këtij ligji, që ka si qëllim ose pasojë pengesën ose bërjen 

e pamundur të ushtrimit në të njëjtën mënyrë me të tjerët, të të drejtave e lirive themelore të 

njohura me Kushtetutën e Republikës së Shqipërisë, me aktet ndërkombëtare të ratifikuara nga 

Republika e Shqipërisë, si nga ligjet në fuqi”. 

Ligji për mbrojtjen nga diskriminimi 6 , i ndryshuar, ndalon situatat kur persona ose grupe 

personash në një situatë të njëjtë trajtohen në mënyra të ndryshme, dhe situatat kur personat ose 

grupet e personave në situata të ndryshme trajtohen njësoj.  

Gjithashtu, diskriminimi karakterizohet nga trajtimi i diferencuar, pra duhet të demonstrohet se 

viktima e pretenduar është trajtuar në mënyrë më pak të favorshme për shkak të një karakteristike 

që përfshihet në “shkakun e mbrojtur”. Trajtimi më pak i favorshëm përcaktohet me anë të 

krahasimit ndërmjet viktimës së pretenduar dhe një personi tjetër në një situatë të ngjashme, i cili 

nuk posedon karakteristikën e mbrojtur.  

                                                           

6 Neni 7 i LMD-së, të ndryshuar, në pikën 1 të tij, parashikon se: “Çdo veprim apo mosveprim i autoriteteve publike ose i 

personave fizikë a juridikë që marrin pjesë në jetën dhe sektorët publikë apo privatë, që krijojnë baza për mohimin e barazisë ndaj 

një personi apo grupi personash, ose që i ekspozon ata ndaj një trajtimi të padrejtë dhe jo të barabartë, kur ata ndodhen në 

rrethana të njëjta apo të ngjashme, në krahasim me persona të tjerë ose grupe të tjera personash, përbën diskriminim”.  

Komisioneri, vlerëson se për sa më sipër, nuk konstatohet se ka shkelje të nenit 7/1, të Ligjit 

10221/2020 “Për Mbrojtjen nga Diskriminimi”, të ndryshuar, nga ana e Shoqërisë AMS, lidhur 

me përfundimin e marrëdhënieve të punës me subjektin ankues.  

Për sa më sipër, Komisioneri vlerëson se ankuesi nuk është ekspozuar ndaj një trajtimi të padrejtë 

dhe disfavorizues nga ana e Shoqërisë AMS. 

 

PËR KËTO ARSYE: 
 

Mbështetur në nenet 1, 3/1, 5/1, neni 7/1, neni 12/1/c, nenin 32, pika 1/a, si dhe nenin 33, pika 10 

të Ligjit 10221/2010 “Për Mbrojtjen nga Diskriminimi”, të ndryshuar, Komisioneri për Mbrojtjen 

nga Diskriminimi, 
 

V E N D O S I : 
 

1. Konstatimin e mosdiskriminimit të B.Z, për shkak të gjendjes arsimore, në të drejtën për 

punësim, nga ana e Shoqërisë Albania Marketing Services sh.p.k. 

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 
 
 
 

   KOMISIONERI 
 

  
  Robert GAJDA 

